
TALABALARDA 
TESTOLOGIK MADANIYATNI 
RIVOJLANTIRISHNING 
ZAMONAVIY SHAKLLARI

Homidov Husniddin Kupaysinovich
Shahrisabz davlat pedagogika instituti pedagogika
fanlari bo‘yicha falsafa doktori (PhD), dotsent

Annotatsiya: Maqolada oliy ta’lim jarayonida talabalarda testologik madaniyatni rivojlantirishning zamonaviy shakllari 
ilmiy-nazariy va metodik jihatdan tahlil qilinadi. Testologik madaniyat talabaning test topshiriqlarini mazmunan anglash, 
baholash mezonlarini tushunish, testni bajarish strategiyalaridan oqilona foydalanish, test topshiriqlarini tuzish va eksper-
tiza qilish, o‘z natijalarini tahlil etish, xatolar ustida ishlash hamda akademik halollik tamoyillariga rioya qilish qobiliyatlari
ning integrallashgan majmui sifatida yoritiladi. Maqolada testlashni faqat nazorat vositasi sifatida emas, balki talabaning 
o‘zini o‘zi rivojlantirishiga xizmat qiluvchi diagnostik va rivojlantiruvchi mexanizm sifatida tashkil etish zarurligi asoslanadi.

Kalit so‘zlar: testologik madaniyat, testologiya, test topshirig‘i, baholash, diagnostika, formativ baholash, raqamli baho-
lash, adaptiv testlash, test kompetensiyasi, akademik halollik, refleksiya, o‘z-o‘zini baholash, oliy ta’lim, raqamli ta’lim, 
gamifikatsiya.
Abstract: The article provides a theoretical and methodological analysis of modern forms of developing students’ testo-
logical culture in higher education. Testological culture is defined as an integrated set of abilities to understand test tasks, 
interpret assessment criteria, apply effective test-taking strategies, design and review test items, analyze personal results, 
work on errors, and follow academic integrity principles. Based on the findings, a model for developing testological culture 
is proposed, consisting of motivational, cognitive, practical-activity, reflective, and ethical-communicative components.

Key words: testological culture, testology, test item, assessment, diagnostics, formative assessment, digital assessment, 
adaptive testing, test competence, academic integrity, reflection, self-assessment, higher education, digital learning, gam-
ification.
Аннотация: В статье теоретически и методически рассматриваются современные формы развития тестоло-
гической культуры студентов в процессе высшего образования. Тестологическая культура трактуется как инте-
грированная совокупность умений понимать содержание тестовых заданий, осознавать критерии оценивания, 
применять эффективные стратегии выполнения тестов, разрабатывать и экспертировать тестовые задания, ана-
лизировать собственные результаты, работать над ошибками и соблюдать принципы академической добросовест-
ности. На основе полученных результатов предлагается модель развития тестологической культуры, включающая 
мотивационный, когнитивный, практико-деятельностный, рефлексивный и этико-коммуникативный компоненты.

Ключевые слова: тестологическая культура, тестология, тестовое задание, оценивание, диагностика, форма-
тивное оценивание, цифровое оценивание, адаптивное тестирование, тестовая компетентность, академическая 
добросовестность, рефлексия, самооценивание, высшее образование, цифровое обучение, геймификация.

KIRISH
Bugungi kunda oliy ta’lim tizimida ta’lim sifatini boshqarish, talabalarning o‘quv natijalarini ishonchli aniq

lash va kompetensiyalarining shakllanish darajasini muntazam monitoring qilish masalalari dolzarb ahamiyat 
kasb etmoqda. Ta’limning raqamli transformatsiyasi testlash jarayonining mazmuni va shakllarini ham o‘zgar-
tirmoqda. Elektron platformalar, onlayn nazorat, avtomatlashtirilgan baholash va ma’lumotlar tahlili testdan 
foydalanish imkoniyatlarini kengaytirgan bo‘lsa-da, talabaning bunday baholash jarayonida ongli va mas’uliyatli 
ishtirok etishi alohida pedagogik vazifaga aylanmoqda.

Testologik madaniyat talabaning baholash jarayonidagi faol va ongli ishtirokini ifodalovchi pedagogik hodi-
sadir. Mazkur tushuncha testni shunchaki bajarishdan kengroq bo‘lib, savol mazmunini anglash, muhim ma’lu-
motlarni ajratish, javob variantlarini mantiqan tahlil qilish, asoslangan qaror qabul qilish, vaqtni boshqarish, nati-
jalarni talqin etish va xatolar ustida ishlashni qamrab oladi. Akademik halollik va baholash natijasiga nisbatan 
shaxsiy mas’uliyat ham uning tarkibiy qismi sifatida qaraladi.

Muammoning dolzarbligi shundaki, testdan foydalanish kengaygan sari testni to‘g‘ri tuzish va bajarish 
madaniyatiga bo‘lgan ehtiyoj ham ortadi. Savolni noto‘g‘ri tushunish, chalg‘ituvchi variantlarga e’tibor bermaslik, 
vaqtni samarasiz taqsimlash yoki test natijasini tahlil qilmaslik talabaning haqiqiy bilimini to‘liq namoyon etishiga 
xalaqit berishi mumkin. Shu sababli testologik madaniyatni rivojlantirishni alohida metodik yo‘nalish sifatida 
ko‘rib chiqish zarur.

Zamonaviy baholashda test topshiriqlari faqat reproduktiv bilimlarni aniqlash bilan chegaralanmasdan, 
qo‘llash, tahlil qilish, baholash va yaratish kabi kognitiv jarayonlarni ham tekshirishi mumkin. Bunday topshiriqlar 
talabaning bilimni yangi vaziyatda qo‘llay olishi va muammoli vaziyatni hal qilish qobiliyatini aniqlashga xizmat 
qiladi.

Tadqiqotning maqsadi – talabalarda testologik madaniyatni rivojlantirishning zamonaviy shakllarini ilmiy-
nazariy jihatdan asoslash, ularning pedagogik imkoniyatlarini aniqlash va amaliy metodik modelni taklif etish. 
Tadqiqot vazifalari testologik madaniyat mazmunini aniqlashtirish, uning komponentlarini belgilash, zamonaviy 
testlash shakllarini tahlil qilish va samarali pedagogik shart-sharoitlarni aniqlashdan iborat.

Ilmiy yangilik sifatida testologik madaniyatni faqat test bajarish texnikasi emas, balki motivatsiya, testologik 
bilim, amaliy faoliyat, refleksiya va akademik halollikni birlashtiruvchi kompleks kompetensiya sifatida 
yondashish taklif etiladi.

MAVZUGA DOIR ADABIYOTLAR SHARHI
Testologik madaniyat muammosi pedagogik baholash nazariyasi, testologiya, o‘quv motivatsiyasi va 

raqamli ta’lim texnologiyalari kesishuvida joylashgan bo‘lib, mavjud tadqiqotlar bu muammoning turli tomonla-
rini alohida yoritadi.

Baholash maqsadlarini tasniflash borasida B. Bloom va L. Anderson, D. Krathwohl taksonomiyalari asosiy 
nazariy poydevor hisoblanadi: ular test topshiriqlarini faqat eslab qolishga emas, balki tushunish, qo‘llash, tahlil, 
baholash va yaratish darajalariga moslab tuzish imkonini beradi [1; 2].

Shu asosda A. Nitko, S. Brookhart, W. Popham va G. Braun asarlarida baholash o‘qituvchi uchun ham, 
o‘quvchi uchun ham o‘quv jarayonining tarkibiy qismi sifatida talqin qilinadi [6; 7; 12].

Pedagogik testologiyaning nazariy-metodologik asoslari rus tilidagi adabiyotlarda keng yoritilgan. 
V. S. Avanesov pedagogik nazoratni ilmiy tashkil etish, test topshiriqlarining shakli va kompozitsiyasi masalala-
rini tizimli ishlab chiqqan, M. B. Chelishkova esa pedagogik testlarni loyihalash nazariyasi va amaliyotini tahlil 
qilgan [13; 14; 15].

T. Haladyna test topshiriqlarini tuzish va ularning validligini tekshirish qoidalarini umumlashtirgan, 
M. Rodrigez tadqiqotlarida esa tanlov javobli topshiriqlarda javob variantlari soni va sifati masalasi ko‘rib 
chiqilgan [5; 17].

S. Messik validlik tushunchasini faqat texnik ko‘rsatkich emas, balki test natijalaridan foydalanishning 
oqibatlari va talqini bilan bog‘liq kompleks tushuncha sifatida asoslagan [8]. Bu qarashlar testologik madaniyat-
ning kognitiv komponenti, ya’ni talabaning test turlari, mezonlari va sifat talablari haqidagi bilimi uchun nazariy 
asos bo‘ladi.

Test bajarish jarayoniga oid tadqiqotlarda J. Millman, C. Bishop va R. Ebel “test-wiseness” tushunchasini, 
ya’ni test topshirig‘i tuzilishi va berilgan sharoitdan oqilona foydalanish qobiliyatini ilmiy muomalaga kiritgan [16].

Keyingi tadqiqotlar testning o‘zi ham o‘rganish vositasi bo‘lishi mumkinligini ko‘rsatdi: H. Roediger va 
J. Karpike “test-enhanced learning” effekti, ya’ni bilimni tekshirish jarayonining uzoq muddatli xotirani mustah-
kamlashga ta’sirini asoslab berdi [18]. Shu bilan birga, ushbu yo‘nalishdagi ishlar asosan testni bajarish strategi-
yalari va xotira samaradorligiga e’tibor qaratadi, talabaning baholash jarayonidagi ongli, mas’uliyatli va refleksiv 
ishtirokini yaxlit pedagogik hodisa sifatida ko‘rib chiqmaydi.

Formativ baholash va feedback masalalari chet el pedagogikasida chuqur o‘rganilgan. P. Blek va D. Uilyam 
formativ baholashning o‘quv natijalariga ta’sirini tahlil qilgan [3; 4], D. Sadler talaba o‘z ishining sifat mezonlarini 
anglashi zarurligini asoslagan [19], D. Nikol va D. Makfarlein-Dik esa formativ baholashni o‘z-o‘zini boshqarib 
o‘rganish bilan bog‘lab, sifatli feedback tamoyillarini ishlab chiqqan [20].

J. Hatti va X. Timperli feedbackning o‘rganishga ta’siri uning mazmuni va yo‘nalishiga bog‘liqligini ko‘r
satgan [21].

D. Boud va N. Falchikov baholash talabani oliy ta’limdan keyingi uzoq muddatli o‘rganishga tayyorlashi 
kerakligini ta’kidlagan [22], B. Zimmerman esa o‘z-o‘zini boshqarib o‘rganish jarayonining bosqichlarini yorit
gan  [9]. Bu manbalar testologik madaniyatning motivatsion va refleksiv komponentlarini asoslashda muhim 
ahamiyatga ega.

Testlashning zamonaviy shakllariga bag‘ishlangan tadqiqotlarda kompyuterlashtirilgan adaptiv testlash 
nazariyasi H. Vayner va hammualliflari asarida keng bayon etilgan bo‘lib, unda savollar murakkabligini test 
ishtirokchisining javoblariga moslashtirish imkoniyatlari va bunga qo‘yiladigan psixometrik talablar ko‘rsa-
tilgan [23].

K. Topping oliy ta’limda o‘zaro baholashning pedagogik imkoniyatlarini tahlil qilgan [24], P. Denni va ham
kasblari esa talabalar o‘zlari test savollarini tuzib, boshqalarning savollarini muhokama qiladigan PeerWise 
tizimini ishlab chiqib, bu yondashuvni amaliyotda sinovdan o‘tkazgan [25].

Gamifikatsiya bo‘yicha S. Deterding va hammualliflari tushunchaning mohiyatini aniqlagan [26]; J. Hamari 
va hamkasblarining sharhida esa gamifikatsiyaning natijalari asosan ijobiy bo‘lsa-da, ular kontekst va foyda
lanuvchilarning xususiyatlariga bog‘liqligi ko‘rsatilgan [27]. Bu holat o‘yin elementlari o‘quv maqsadini almashti
rmasligi kerakligi haqidagi qarashni tasdiqlaydi.

Akademik halollik masalasi bo‘yicha D. Makkeyb, L. Trevino va K. Butterfild oliy ta’lim muassasalarida 
akademik nohalollik holatlarini o‘n yillik tadqiqotlar asosida tahlil qilgan [28].

Sun’iy intellekt vositalarining ta’limdagi o‘rni bo‘yicha O. Zavatski-Rixter va hammualliflari oliy ta’limda 
sun’iy intellekt qo‘llanilishiga oid tadqiqotlarni tizimli tahlil qilgan [29], E. Kasneji va hammualliflari katta til model-
larining ta’limdagi imkoniyatlari bilan birga xavf-xatarlarini ham ko‘rsatgan [30].

UNESCO hujjatida generativ sun’iy intellektdan ta’limda foydalanishda insonga yo‘naltirilgan yondashuv va 
tegishli tartibga solish zarurligi ta’kidlanadi [10], OECD “Ta’lim va ko‘nikmalar 2030” konsepsiyasi esa talabaning 
mas’uliyat, refleksiya va mustaqil harakat qilish kabi kompetensiyalarini rivojlantirish muhimligini asoslaydi [11].

Shunday qilib, adabiyotlar tahlili baholash nazariyasi, testologiya, formativ baholash, o‘z-o‘zini boshqarib 
o‘rganish, raqamli baholash va akademik halollik bo‘yicha boy nazariy va empirik bazaning mavjudligini ko‘rsa-
tadi. Biroq mavjud tadqiqotlarda bu jihatlar asosan alohida ko‘rib chiqiladi, testologik madaniyat esa motivat-
siya, testologik bilim, amaliy faoliyat, refleksiya va axloqiy mas’uliyatni birlashtiruvchi yaxlit kompetensiya sifa-
tida yetarlicha tizimlashtirilmagan. Mazkur maqolada aynan shu bo‘shliqni to‘ldirish, ya’ni zamonaviy testlash 
shakllarini testologik madaniyatning komponentlari bilan bog‘lash va rivojlantirish modelini taklif etish maqsad 
qilingan.

TADQIQOT METODOLOGIYASI
Tadqiqotning metodologik asosini kompetensiyaviy, shaxsga yo‘naltirilgan, faoliyatga asoslangan, tizimli va 

integrativ yondashuvlar tashkil etdi. Kompetensiyaviy yondashuv talabaning testni bajarishdagi texnik ko‘nik-
masidan ko‘ra, testlash jarayonida bilim, strategiya, refleksiya va axloqiy mas’uliyatni kompleks qo‘llashiga 
e’tibor qaratadi.

Shaxsga yo‘naltirilgan yondashuv talabaning individual tayyorgarlik darajasi, o‘rganish sur’ati va ehtiyojla-
rini hisobga olishni nazarda tutadi. Test natijasi talaba faoliyatiga qo‘yilgan yakuniy hukm emas, balki keyingi 
ta’limiy rivojlanishni rejalashtirishga yordam beruvchi diagnostik ma’lumot sifatida talqin qilinadi.

Faoliyatga asoslangan yondashuvda talaba tayyor testlarni yechish bilan cheklanmaydi. U test savol-
larini tuzadi, javob variantlarini ishlab chiqadi, topshiriqlarni ekspertiza qiladi, xatolarni tahlil qiladi va qayta 
topshiriqlar yaratadi. Bu faoliyat testologik bilimlarni amaliy kompetensiyaga aylantiradi.

Tadqiqotda tahlil, sintez, taqqoslash, umumlashtirish, modellashtirish, pedagogik kuzatish, suhbat, diag-
nostik test, o‘z-o‘zini baholash va refleksiv tahlil metodlaridan foydalanish nazarda tutildi. Zamonaviy testlash 
shakllari pedagogik maqsadi, talaba faolligi, feedback imkoniyati, raqamli qo‘llab-quvvatlash va refleksiya 
mezonlari asosida tahlil qilindi.

TAHLIL VA NATIJALAR
Tadqiqot tahlili talabalarda testologik madaniyatni rivojlantirishning besh komponentli tuzilmasini ajratish 

imkonini berdi: motivatsion, kognitiv, amaliy-faoliyatli, refleksiv va axloqiy-kommunikativ komponentlar.
Motivatsion komponent testga ongli munosabatni; kognitiv komponent testologik bilimlarni; amaliy kompo-

nent test bilan ishlashni; refleksiv komponent natijalarni tahlil qilishni; axloqiy-kommunikativ komponent 
akademik halollik va mas’uliyatni ifodalaydi.

1.	 Diagnostik testlash talabaning boshlang‘ich holatini aniqlashga xizmat qiladi. Bunda asosiy maqsad ball 
berish emas, balki bilimdagi bo‘shliqlarni aniqlashdir. Diagnostik natijadan keyin individual tavsiya, qayta 
o‘rganish va formativ topshiriqlarni tashkil etish testologik madaniyatning rivojlanishiga yordam beradi.

2.	 Formativ testlash ta’lim jarayonining ichida amalga oshiriladi. Qisqa test, tezkor feedback va qayta ishlash 
sikli talabaning xatosini o‘quv resursiga aylantiradi. Bunday yondashuv testdan qo‘rqish yoki faqat ballga 
intilish o‘rniga o‘z rivojlanishini kuzatish odatini shakllantiradi.

3.	 Elektron testlash avtomatik tekshirish, tezkor natija, statistik ma’lumotlar, individual feedback va qayta 
topshirish imkoniyatlarini kengaytiradi. Elektron testning pedagogik qiymati uning raqamli shaklida emas, 
balki ta’limiy maqsadga muvofiq tashkil etilishida namoyon bo‘ladi.

4.	 Adaptiv testlash individual tayyorgarlik darajasiga mos topshiriqlarni tanlash imkonini beradi. Bunday 
tizimlar savollar murakkabligini javoblarga qarab o‘zgartirishi mumkin. Bu individual trayektoriyani 
qo‘llab-quvvatlaydi, biroq sifatli test banki va valid topshiriqlar talab etiladi.

Talabaning o‘zi test tuzishi testologik madaniyatni rivojlantirishning kuchli shaklidir. Talaba savolning 
maqsadini, to‘g‘ri javobni va chalg‘ituvchi variantlarni ishlab chiqib, o‘z topshirig‘ining qaysi bilim darajasini 
tekshirayotganini izohlaydi. Bu jarayon savol sifatiga tanqidiy qarashni rivojlantiradi.

O‘zaro baholashda talabalar test topshiriqlarini mezonlar asosida ko‘rib chiqadilar. Savolning aniqligi, 
javoblarning mantiqiyligi, ortiqcha yoki yetishmayotgan ma’lumotlar va kognitiv daraja muhokama qilinadi. Bu 
usul baholash mezonlarini ichkilashtirishga xizmat qiladi.

Gamifikatsiya test jarayonining motivatsion jihatini kuchaytirishi mumkin. Biroq reyting va o‘yin elementlari 
o‘quv maqsadini almashtirmasligi kerak. Gamifikatsiya ayniqsa tezkor formativ testlarda faol ishtirokni rag‘bat-
lantiruvchi vosita sifatida samarali bo‘lishi mumkin.

Elektron portfolio talabaning test natijalari, xatolari, qayta ishlangan topshiriqlari va refleksiyalarini vaqt 
davomida kuzatish imkonini beradi. Natijada baholash bir martalik hodisadan rivojlanish dinamikasini ko‘rsa
tuvchi tizimga aylanadi.

Sun’iy intellekt vositalari test savollarining variantlarini yaratish, murakkablik darajalarini taklif etish va dast-
labki feedback berishda yordam berishi mumkin. Shu bilan birga, AI tomonidan yaratilgan topshiriqlarni o‘qituv
chi mazmuniy, metodik va axloqiy jihatdan tekshirishi zarur.

Natijalar asosida testologik madaniyatni rivojlantirishning bosqichlari aniqlandi: diagnostika, testologik 
savodxonlik, amaliy mashq, refleksiv tahlil va mustaqil kompetent faoliyat. Bosqichlar izchil tashkil etilganda 
talabaning baholash jarayonidagi subyektiv faolligi oshadi.

Testologik madaniyatning tarkibiy komponentlari
Komponent Mazmuni Kutiladigan natija

Motivatsion Testga ongli va ijobiy munosabat Baholashga ichki tayyorgarlik
Kognitiv Testologiya, test turlari va mezonlari haqidagi bilim Test topshirig‘ini anglash
Amaliy-faoliyatli Test bajarish, tuzish va ekspertiza qilish Test bilan mustaqil ishlash
Refleksiv Natija va xatolarni tahlil qilish O‘z faoliyatini tuzatish
Axloqiy-kommunikativ Akademik halollik, mas’uliyat, muloqot Halol va mas’uliyatli baholanish

Testologik madaniyatni rivojlantirish modeli
BOSQICH 1 – DIAGNOSTIKA → BOSQICH 2 – BILIM
Boshlang‘ich darajani aniqlash → Testologik tushunchalarni egallash

↓ ↓
BOSQICH 3 – AMALIYOT ← BOSQICH 4 – REFLEKSIYA

Test bajarish, tuzish, ekspertiza ← Natija va xatolarni tahlil qilish
↓ ↓

BOSQICH 5 – KOMPETENT FAOLIYAT
Mustaqil, ongli, halol va mas’uliyatli baholash

Zamonaviy shakllarning tasnifi

Shakl Asosiy maqsad Yetakchi pedagogik natija

Diagnostik test Boshlang‘ich darajani aniqlash O‘z imkoniyatini anglash

Formativ test O‘quv jarayonini tuzatish Refleksiya

Elektron test Tezkor baholash Raqamli savodxonlik

Adaptiv test Individual darajaga moslash Shaxsiylashtirilgan o‘rganish

O‘zaro baholash Mezonlarni anglash Tanqidiy fikrlash

Gamifikatsiya Motivatsiyani oshirish Faollik

Elektron portfolio Rivojlanishni kuzatish Refleksiv kompetensiya

AI vositalari Test va feedbackni qo‘llab-quvvatlash Raqamli kompetensiya

Testologik madaniyatni rivojlantirishda asosiy metodik siljish testni faqat nazorat vositasi sifatida emas, 
balki ta’limning rivojlantiruvchi mexanizmi sifatida tashkil etishdan iborat. Talaba test natijasini o‘zining keyingi 
o‘quv faoliyatini rejalashtirish uchun diagnostik ko‘rsatkich sifatida qabul qilishi lozim.

O‘qituvchi–talaba–raqamli vosita hamkorligi
O‘QITUVCHI → RAQAMLI VOSITA → TALABA

Maqsad va mezonlarni 
belgilaydi

Testni taqdim etadi, natijani 
qayta ishlaydi

Topshiriqni bajaradi va natijani 
tahlil qiladi

↑ ↓ ↓
← Feedback va metodik 

yo‘naltirish ←
← Refleksiya va qayta ishlash 

←

Test savolini anglash, vaqtni boshqarish, javob variantlarini mantiqan tekshirish, natijani talqin qilish va 
xatolar ustida ishlash muntazam mashq orqali rivojlanadi. Shu sababli testologik madaniyatni bitta seminar yoki 
bitta test orqali shakllantirish mumkin emas; u tizimli pedagogik jarayonni talab qiladi.

Baholashning shaffofligi muhim shartdir. Talaba nimani va qanday mezon asosida baholashni oldindan 
bilsa, testga nisbatan ishonch va mas’uliyat ortadi. O‘qituvchi test topshiriqlarining mazmuniy va metodik sifatini 
nazorat qilishi zarur.

Akademik halollik testologik madaniyatning axloqiy negizidir. Raqamli muhitda nazoratni faqat texnik 
cheklovlar bilan ta’minlash yetarli emas. Talabada halol baholanishning shaxsiy va kasbiy ahamiyatini anglash 
shakllanishi kerak.

Zamonaviy texnologiyalar, elektron platformalar va sun’iy intellekt testologik madaniyatni rivojlantirish 
imkoniyatlarini kengaytiradi. Biroq asosiy mezon vositaning yangiligi emas, uning talabaning mustaqil fikrlashi, 
tahlili va refleksiyasini qay darajada qo‘llab-quvvatlashidir.

XULOSA VA TAKLIFLAR
O‘tkazilgan tahlillar talabalarda testologik madaniyatni rivojlantirish zamonaviy oliy ta’limning muhim 

pedagogik vazifalaridan biri ekanligini ko‘rsatdi. Testologik madaniyat test topshiriqlarini bajarishdan tashqari 
testning mohiyatini tushunish, baholash mezonlarini anglash, natijalarni talqin qilish, xatolar ustida ishlash, 
o‘z-o‘zini baholash va akademik halollikni qamrab oladi.

Zamonaviy shakllar – diagnostik, formativ, elektron, adaptiv testlash, o‘z-o‘zini va o‘zaro baholash, gami-
fikatsiya, elektron portfolio, loyiha asosidagi baholash hamda sun’iy intellekt vositalaridan maqsadli foydalanish 
– testologik madaniyatning turli komponentlarini rivojlantirish uchun imkoniyat yaratadi.

Taklif etilgan model diagnostika, bilim, amaliyot, refleksiya va kompetent faoliyat bosqichlarini birlashtiradi. 
Mazkur bosqichlarning izchil tashkil etilishi talabaning baholash jarayonidagi faolligini oshiradi va test natija
laridan o‘z rivojlanishi uchun foydalanish ko‘nikmasini shakllantiradi.

Amaliy metodik tavsiyalar

1.	 Har bir yangi mavzu boshida qisqa diagnostik test o‘tkazish va natijani talaba bilan muhokama qilish.

2.	 Har bir mavzu davomida qisqa formativ testlardan foydalanish va darhol sifatli feedback berish.

3.	 Talabalarga muntazam ravishda o‘zlari test topshiriqlarini ishlab chiqish va ularni mezon asosida eksper-
tiza qilish imkonini berish.

4.	 Test natijalarini elektron portfolio yoki refleksiv jadvalda saqlash va semestr davomida rivojlanish dinami-
kasini kuzatish.

5.	 Test savollarini faqat eslab qolishga emas, balki qo‘llash, tahlil, baholash va muammoli vaziyatlarni hal 
qilishga yo‘naltirish.

6.	 Akademik halollik bo‘yicha aniq qoidalarni testdan oldin tushuntirish va baholash madaniyatini shakllanti-
rish.

7.	 Raqamli vositalarni tanlashda pedagogik maqsadga muvofiqlik, qulaylik, xavfsizlik va feedback imkoniyat-
larini hisobga olish.

Kelgusida testologik madaniyatni rivojlantirish metodikasini muayyan ta’lim yo‘nalishlari bo‘yicha eksperi-
mental sinovdan o‘tkazish, test topshiriqlarining psixometrik ko‘rsatkichlarini chuqur o‘rganish va raqamli baho-
lash vositalarining samaradorligini qiyosiy tadqiq etish maqsadga muvofiq.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

